
Efni: Umsögn um frumvarp til laga um vopn, sprengiefni og skotelda, 183. mál

Vísað er til tölvupósts dags. 30. október sl. þar sem Mannvirkjastofnun er gefinn kostur á að veita umsögn við 
frumvarp til nýrra laga um vopn sprengiefni og skotelda. Mannvirkjastofnun þakkar fyrir að fá tækifæri til að 
veita umsögn um frumvarpið.

Í e. lið 1. mgr. 1. gr. frumvarpsins kemur fram að gasvopn falli undir gildissvið laganna. Óljóst er þó hvort efna- 
og sýklavopn falla undir gildissvið laganna. Í ljósi hlutverks slökkviliða skv. ákvæðum frumvarpsins gagnvart 
viðbrögðum við atvikum þar sem einhvers konar vopn koma við sögu er æskilegt að skýrt sé hvort efna- og 
sýklavopn falla einnig undir gildissvið þess.

Innan Evrópusambandsins hefur verið í undirbúningi setning samræmdrar löggjafar um markaðssetningu og 
notkun efna sem unnt er að nota til sprengjugerðar. Þar liggur fyrir tillaga að nýrri reglugerð, sbr. COM (2010) 
473. Jafnframt hafa Norðmenn nýlega farið ítarlega yfir þessi mál og í nýrri skýrslu DSB (norsk systurstofnun 
Mannvirkjastofnunar) eru lagðar til breytingar á löggjöf og eftirliti vegna sprengiefna (Rapport - forslag til 
regulering av bombekjemikalier 1.10.2012), m.a. byggt á framangreindri tillögu Evrópusambandsins. Að mati 
Mannvirkjastofnunar er æskilegt að við gerð nýrrar löggjafar um vopn og sprengiefni hér á landi sé tekið mið af 
nýjustu þróun í nágrannalöndunum. Þó framangreind Evrópureglugerð sé enn á vinnslustigi innan 
Evrópusambandsins þá ætti að mati stofnunarinnar að vera unnt að aðlaga fyrirliggjandi frumvarp að 
grundvallarþáttum framangreindra reglugerðardraga.

Mörg af þeim efnum sem unnt er að nota til sprengjugerðar eru framleidd til allt annarra nota. Þau geta því verið 
seld á almennum markaði og aðgengileg almenningi. Dæmi um slíkt er áburður sem notaður er í landbúnaði og 
inniheldur ammoníumnítrat. Í framangreindum drögum að reglugerð EB er skilgreint í hvaða tilvikum aðgengi 
almennings að efnum sé háð takmörkunum vegna slíkrar hættu. Er þannig tilgreint hvaða efni er um að ræða, í 
hvaða styrk og um leyfisveitingar og skráningarskyldu vegna þeirra. Jafnframt eru ákvæði um gildistíma leyfa og 
um skyldu söluaðlia til að tilkynna um grunsamleg kaup.

Í framangreindum reglugerðardrögum EB eru efni sem unnt er að nota til sprengjugerðar flokkuð í tvo flokka og 
er skylt að tilkynna um öll grunsamleg kaup efna sem falla undir þessa tvo flokka. Í flokk I falla eftirfarandi efni 
sem ekki má gera tiltæk fyrir almenning nema gegn sérstöku leyfi ef styrkur þeirra er yfir tilteknum 
prósentumörkum:

• Hydrogenperoksid > 12 % w/w
• Nitrometan > 30 % w/w
• Saltpéturssýra> 3 % w/w
• Kalíumklórat > 40 % w/w
• Kalíumperklórat > 40 % w/w
• Natríumklórat > 40 % w/w
• Natríumperklórat > 40 % w/w
• Ammoniumnítrat (> 16 % w/w köfnunarefni frá ammoniumnítrat)

Í flokk II falla eftirfarandi efni:
• Heksamín
• Brennisteinsýra
• Aceton
• Kaliumnítrat
• Natriumnítrat
• Kalsiumnítrat



• Ammoniumkalsíumnítrat

Í 3. mgr. 30. gr. frumvarpsins segir að sá sem framleiðir, flytur inn eða verslar með sprengiefni eða 
íblöndunarefni í sprengju skuli veita viðkomandi lögreglustjóra aðgang að birgðabókhaldi og nákvæmar 
upplýsingar um framleiðsluna, seldar vörur og óseldar birgðir, sem og upplýsingar um kaupanda efnis. Sá sem 
framleiðir, flytur inn eða verslar með sprengiefni eða íblöndunarefni í sprengju skal tilkynna viðkomandi 
lögreglustjóra ef magn sprengiefnis eða íblöndunarefnis fer yfir 500 kg á sex mánuðum, sbr. 4. mgr. 30. gr. Sama 
gildir ef samanlagt magn sprengiefnis eða íblöndunarefna fer fyrir 500 kg á sex mánuðum. Þessi ákvæði eru í 
anda framangreindrar löggjafar sem í undirbúningi er innan Evrópu. Skilgreina þyrfti hins vegar hvaða efni 
teljast sprengiefni, í hvaða styrk og hvenær tilkynningar- og leyfisskylda stofnast. Einnig þyrfti að skilgreina 
hvaða efni teljast íblöndunarefni. Að mati Mannvirkjastofnunar má bæta úr þessu með því að bæta við 
reglugerðarheimild 34. gr. ákvæði sem heimilar ráðherra að setja í reglugerð nánari skilgreiningu á því hvaða 
efni og íblöndunarefni háð eru leyfi lögreglustjóra og í hvaða styrk.

Í gildi eru hér á landi reglur Evrópusambandsins um takmarkanir á leyfilegu magni köfnunarefnis úr 
ammoníumnítrati sem sett er á markað, t.d. í áburði til notkunar í landbúnaði, sbr. reglugerð nr. 940/2011 um 
breytingu á reglugerð nr. 750/2008
um skráningu, mat, leyfisveitingu og takmarkanir að því er varðar efni („REACH“). Er óheimilt að setja á 
markað efni eða blöndur sem innihalda meira en 28% af köfnunarefni úr ammoníumnítrati, til noktunar sem 
áburður. Einungis bændur og þeir sem hafa leyfi til að kaupa sprengiefni, t.d. til verklegra framkvæmda, mega 
kaupa efni sem inniheldur meira en 16% af köfnunarefni úr ammoníum nítrati. Kaup á efnum undir þessum styrk 
eru ekki háð leyfum. Æskilegt er að sprengiefnalöggjöf taki mið af þessum reglum. Ekki er nóg að binda 
tilkynningaskyldu við 500 kg af "sprengiefni" eins og gert er í 30. gr. frumvarpsins, heldur þarf einnig að 
tilgreina styrk tiltekinna efna. Þetta má gera með því að kveða á um heimild til nánari skilgreiningar á þessu í 
reglugerð.

Að lokum vill Mannvirkjastofnun leggja til að farið verði vel yfir hina nýju skýrslu norsku DSB stofnunarinnar 
og metið hvort þörf er á frekari breytingum á efni frumvarpsins, með hliðsjón af reynslu og tillögum Norðmanna.

